
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

শ্রেষ্ঠ কবিতা

৬৯




সারাটি বছর পড়ার জন্যে যারা শুধু ধরে খুঁৎ,

আজ বই ছুঁলে, তারা তাড়া দেয়,—এযে অতি অদ্ভুত!



শ্রীপঞ্চমীর প্রভাতে আজিকে মনে প’ড়ে যায় মোর,

রাঙা-রোদ-ভরা আঙিনার মাঝে আসর জমেছে জোর।

পূজার ক্ষণটা, কাঁসর-ঘণ্টা, বাজে ঘন ঘন শাঁখ,—

পুরুতের আজ ফুরসৎ নাই, ঘরে ঘরে তার ডাক।

ধূপের ধোঁয়ায় ধুনোর গন্ধে ভরপূর অঙ্গন,

মহা সমারোহে মায়ের পূজার হইয়াছে আয়োজন।

ফুল তুলে এনে স্নান সেরে মোরা জুটেছি ছেলের দল,

তাড়াতাড়ি করে অঞ্জলি দিতে প্রাণ বড় চঞ্চল।

এতখানি বেলা খালিপেটে আছি, কেউ কিছু নাহি খায়,

নাড়ু ও মোয়ার মিষ্টি গন্ধে ক্ষিধে যেন বেড়ে যায়।

তবু সে উপোসে কত আনন্দ জানে তাহা শিশুগণ,

অঞ্জলি দিতে চঞ্চলি ওঠে যত কিশোরের মন।

সরস্বতীর পূজা যেন শুধু শিশুদেরই উৎসব,

উৎসাহে তারা ভুলে যায় আজ ক্ষুধা ও তৃষ্ণা সব।



ঘরে ঘরে আজ বাণীর পূজার সাড়া জাগে বাংলায়,

বাংলার ছেলে, বাংলার মেয়ে, অঞ্জলি দিবি আয়।

মায়ের পায়েতে ফুল দিয়ে তোরা ধর্ সবে এই গান—

“বিদ্যাদায়িনী, জ্ঞান ও বিদ্যা কর মা মোদের দান।”

মায়ের প্রসাদে দূর হয়ে যাক অবিদ্যা-আঁধিয়ার,

জ্ঞানের আলোকে সোনার বাংলা হাসুক পুনর্বার।

